
ТВОРЧАЯ СПАДЧЫНА народнага песняра 
Беларусі Якуба Коласа — гэта нацыянальны і агульна-
чалавечы скарб, які «струменіўся няспынна» «ад род-
нае зямлі, ад гоману бароў». Сапраўды, «з таго, што па-
мяць захавала», з тых уражанняў, якія адклаліся ў памя-
ці Якуба Коласа з дзіцячых, юнацкіх і больш ста-
лых гадоў, нарадзіліся вершы, апавяданні, многія 
радочкі паэм «Новая зямля» і «Сымон-музыка», 
трылогія «На ростанях» і іншыя творы. І гэтыя тво-
ры намаляваны колерамі Стаўбцоўшчыны.

У розныя гады жыцця Якуб Колас часта выказваўся і 
шмат пісаў пра родны кут. І кожнаму чалавеку, каму хоць 
колькі вядома біяграфія паэта і хто чытаў яго творы, 
хочацца пабываць у яго родных мясцінах, пабачыць родны 
кут песняра на Стаўбцоўшчыне, у Прынямонні. Як казаў 
«вялікі немец» Ёган Вольфганг Гётэ, «каб cпазнаць душу 
паэта, трэба пабываць на яго радзіме».

Прынёманскі край на Стаўбцоўшчыне з даўніх 
часоў славіцца маляўнічымі краявідамі — квяцісты-
мі духмянымі лугамі, векавымі барамі. Гэты край 
увайшоў у гісторыю як «родны кут» Якуба Коласа. 
Тут працуе філіял музея «Мікалаеўшчына». Гэты 
маляўнічы куточак Панямоння аб'ядноўвае чаты-
ры мемарыяльныя сядзібы — Смольню, Акінчыцы, 
Альбуць і Ласток, кожная з якіх мае сваю адмет-
насць, сваё непаўторнае аблічча. 

ДА 130-ГОДДЗЯ З ДНЯ НАРАДЖЭННЯ ЯКУБА КОЛАСА

«АД РОДНАЕ ЗЯМЛІ…»«АД РОДНАЕ ЗЯМЛІ…»дА 130.
Першая з іх — «Акінчыцкая лясная камора», дзе 

ў сям’і Міцкевічаў нарадзіўся сын Кастусь, бу-
дучы паэт Якуб Колас. У 1982 г., да 100-годдзя з 
дня нараджэння Якуба Коласа, згодна з архіўнымі 
дакументамі адноўлена сядзіба лесніка-каморніка. 
Інтэр'ер Акінчыцкай каморы створаны паводле 
ўспамінаў родзічаў песняра, мясцовых жыхароў. 
30 кастрычніка 1982 г. мемарыяльная сядзіба пры-
няла першых наведвальнікаў. Cярод экспанатаў — 
аналагі рэчаў, якімі карысталася сям'я Міцкевічаў, 
прадметы сялянскага побыту канца ХІХ ст.

Самыя раннія дзіцячыя гады Кастусь правёў 
у Ластку. Сярод усіх мемарыяльных сядзібаў 
менавіта Ласток мае на сённяшні дзень найболь-
шую каштоўнасць. Ён захаваў свой першапачат-
ковы выгляд з невялікімі рэстаўрацыйнымі зме-
намі. Хата і гумно, пабудаваныя ў 1885 г., збераглі-
ся да нашых дзён. Яны — сведкі жыцця сям'і 
Міцкевічаў у гэтым блаславёным куточку. Якуб 
Колас у аўтабіяграфіі пісаў: «Самыя раннія дзі-
цячыя гады мае прайшлі ў Сухошчыне, або Ласт-
ку. Гэта было глухое месца — поле, навокал лес ды 
адна толькі сяліба лесніка — хата, гумно, хлеў...». 
Паэт апісвае Ласток таксама ва ўспамінах, у паэме 
«Новая зямля», у вершаваным апавяданні «Грушы-
сапяжанкі». У 1997 г. ў Ластку падрыхтаваны 2 па-
коі экспазіцыі па матывах паэмы «Сымон-музыка». 
Экспануюцца копіі рукапісаў паэмы, яе выданні 
розных гадоў, пісьмы, дакументы, фотаздымкі, вы-
рабы народных майстроў Стаўбцоўшчыны, творы 
беларускіх мастакоў.

Калі хлопчыку было восем гадоў, сям’я Міцкевічаў 
пераехала ў леснічоўку Альбуць. Альбуць — гэта 
духоўная калыска будучага паэта. Яго дзіцячыя і 
юнацкія ўражанні адлюстраваліся ў паэме «Новая 
зямля». Так, у мемарыяльнай сядзібе «Альбуць» раз-
мешчана экспазіцыя, створаная на аснове гэтай паэ-
мы. У экспазіцыі — фотаздымкі прататыпаў герояў 
паэмы, рукапісы, выданні паэмы розных гадоў, 
прадметы побыту сялян ХІХ—ХХ стст. Як працяг 
да паэмы «Новая зямля» — выстаўка «Пчалярства 
і рыбалоўства», якая знаходзіцца ў адноўленым 
гумне. Тут можна бачыць рэдкія на сённяшні дзень 
прылады пчалярства і рыбалоўства, якімі, не выклю-
чана, мог карыстацца і дзядзька Антось.  

У 1967 г. у Смольні быў адчынены філіял Дзяр-
жаўнага літаратурна-мемарыяльнага музея Якуба 
Коласа. Музейная плошча складаецца з дзвюх частак: 
мемарыяльнай і літаратурнай. Мемарыяльная хата, 
дзе доўгі час жыў брат Якуба Коласа Іосіф Міцке-
віч з сям'ёй, музеефікавана да 90-годдзя з дня на-
раджэння Якуба Коласа ў 1972 г. Яе інтэр’ер ад-
ноўлены па ўспамінах родных паэта. Этнаграфіч-
ныя рэчы адлюстроўваюць тагачасны сялянскі по-
быт, тут захоўваецца дух сям'і Міцкевічаў. На сядзі-
бе адноўлены хлеў, гумно. У пабудаваным двухпа-

Якуб Колас. 1908 г.

ЮБІЛЕІ



3

Стаўбцоўшчына па пра-
ве лічыцца літаратурным 
краем. У розныя гады тут 
нарадзіліся і тварылі Ан-
тось Галіна, Янка Гарох, 
Язэп Лёсік,  Уладзімір 
Міцкевіч, Уладзіслаў Паў-
люкоўскі, Юзюк Фарботка. 
Коласаўская зямля па-
даравала беларускаму на-
роду імёны Генрыха Далі-
довіча, Казіміра Камейшы, 
Міколы Маляўкі, Дзмітрыя 
Дземідовіча, Алеся Кама-
роўскага, Уладзіміра Мар-

хеля, Аляксея Пяткевіча, Алеся Рыбака, Івана 
Рубіна, Вячаслава Жыбуля — сучасных пісьменнікаў 
і паэтаў. Знакамітым у Беларусі стала аб’яднанне 
паэтаў і пісьменнікаў раёна — «Аўтограф».

Якуб Колас — класік сусветнай і беларускай 
літаратуры, адзін з заснавальнікаў новай беларус-
кай літаратуры і сучаснай літаратурнай мовы, на-
родны паэт Беларусі. Ён выступаў як паэт, празаік, 
драматург, публіцыст, перакладчык, педагог, 
грамадскі дзеяч. Асаблівае захапленне і замілаванне 
выклікаюць творы, напісаныя для дзяцей, казкі ў 
апрацоўцы Якуба Коласа. У казках ён бачыў на-
дзейны стрыжань выхавання маладога пакалення. 
Ён апрацаваў больш за 40 народных казак, напісаў 
безліч вершаў для дзяцей. Гэта творы «Міхасёвы 
прыгоды» (1935), «Рак-вусач» (1938), зборнікі  
вершаў «На рэчцы зімой» (1941), «Вершы для 
дзяцей»  (1945),  зборнікі  апавяданняў «У старых 
дубах» (1941), «Раніца жыцця» (1950). 

Творы Якуба Коласа, напісаныя 100 гадоў таму, акту-
альныя і сёння. Кожны радок, кожнае слова нясуць у сабе 
вялікі сэнс, запавет, навучанне. З творамі Якуба Коласа 
знаёмяцца і выхавальнікі ўстаноў дашкольнай адукацыі. 
Гэта вершы «На рэчцы зімой», «Дзед-госць», «Зіма», 
«Песня аб вясне», «Сонца грэе, прыпякае», «Храбры пе-
вень», «Першы гром», «Вясна», «Раніца вясною», «Канец 
лета», «На лузе», «Адлёт жураўлёў».

Напярэдадні 130-годдзя з дня нараджэння на-
роднага паэта Беларусі Якуба Коласа ў школах і 
ва ўстановах дашкольнай адукацыі Стаўбцоўскага 
раёна актыўна рыхтуюцца да святкавання юбілею: 
створаны выставы кніг пісьменніка, ілюстрацый 
яго твораў, сабраны біяграфічныя матэрыялы і фо-
таальбомы. У лістападзе плануецца правесці сумес-
ныя з бацькамі літаратурна-тэатралізаваныя святы, 
тэматычныя заняткі для выхавальнікаў старэйшых 
груп, конкурсы малюнкаў, экскурсіі па мясцінах 
народнага паэта. 

Коласаву радзіму наведваюць тысячы вучняў і 
настаўнікаў, шматлікія турысты. Няхай гэтая зямля, 
дзе правёў свае дзіцячыя і юнацкія гады Якуб Колас, 
будзе роднай для ўсяго народа».

Запрашаем і Вас, шаноўныя чытачы, у наш раён, 
у тыя мясціны, дзе нарадзіўся народны пясняр і 
выспяваў яго талент, а таксама наведаць нашы да-
школьныя ўстановы.

Прапануем распрацоўкі заняткаў лепшых 
педагогаў і выхавальнікаў Стаўбцоўшчыны.

Алена СМІРНОВА,
галоўны спецыяліст па дашкольнай адукацыі 

Стаўбцоўскага раённага аддзела адукацыі.

вярховым будынку змешчана літаратурная экспа-
зіцыя, якая знаёміць з дзіцячымі і юнацкімі гадамі 
паэта, далейшым яго жыццёвым і творчым шляхам. 
Пісьмы Якуба Коласа да землякоў, фотаздымкі, 
каштоўныя дакументы, рэдкія выданні яго твораў, 
арыгінальныя матэрыялы не пакідаюць абыякавымі 
тых, хто наведае гэты адметны і дарагі кожнаму бе-
ларусу куточак.

У Смольні Якуб Колас бываў некалькі разоў у 
1911—1914 гг. У жніўні 1912 г. тут адбылася першая 
сустрэча Якуба Коласа і Янкі Купалы. У 1940 г. і 
пасля вайны, у 1946—1952 гг., тут працягвалася пра-
ца над паэмамі «Новая зямля» і «Сымон-музыка», 
напісаны шэраг вершаў, апавяданняў. Сядзіба адлю-
стравана і ў трылогіі «На ростанях». Апошні раз Якуб 
Колас наведаў Смольню 30 красавіка 1956 г., «хадзіў 
асцярожна, нібы баючыся, каб не патрывожыць 
уяўленняў, што ўзнікалі на кожным кроку ў дарагой 
сэрцу мясціне...» (Максім Лужанін «Колас расказ-
вае пра сябе»).

Смольня знаходзіцца за 1 км ад вёскі Мікалаеў-
шчына, радзімы бацькоў паэта. Паэт называў вёску 
сваёй роднай, хоць тут і не жыў. Пасля Вялікай 
Айчыннай вайны тут па ініцыятыве і з удзелам 
Якуба Коласа пабудавана новая сярэдняя школа. 
Да апошніх дзён жыцця Якуб Колас не пераставаў 
клапаціцца пра родную вёску, настаўнікаў школы. 
У цэнтры Мікалаеўшчыны ўстаноўлены бюст Якуба 
Коласа, аўтарам якога з’яўляецца вядомы беларус-
кі скульптар А. Глебаў.

Ідзе час, але нязменнымі застаюцца ўлюбёнасць 
людзей у творы вялікага паэта і шчырае імкненне 
захоўваць і аберагаць светлую памяць пра яго.

На Стаўбцоўшчыне склаўся каляндар традыцый-
ных мерапрыемстваў, прысвечаных знакамітаму 
земляку. Усе яны маюць шматгадовую гісторыю. 
Так, у 2012 г. адбыліся: 23-ці раз рэгіянальны 
фестываль юных музыкантаў «Сымон-музыка», 
XV рэгіянальны пленэр юных мастакоў «Дзе льец-
ца Нёман срэбраводны», XXI фестываль дзіцячага 
тэатра «Казкі жыцця», XX фестываль дзіцячага 
танца «Бусляняткі». Дваццаць пяць дзіцячых 
фестываляў рамёстваў «Сядзіба новазямельцаў» 
упісалі яскравую старонку ў гісторыю культурнага 
жыцця Стаўбцоўскага раёна.

З 1985 г. пачало адлік літаратурнае свята «Ка-
ласавіны». 1986 год стаў годам нараджэння свята 
народнага мастацтва «Красуй, Беларусь!». У 1989 г.
упершыню адбыўся фестываль народнага мастац-
тва «Альбуцкая крынічка», які ў 2003 г. трансфар-
маваўся ў фестываль беларускай песні. 

Дваццаць дзевяць разоў праходзіў фестываль 
мастацтваў народных узорных калектываў «З музы-
кай да Коласа». Дзіцячае літаратурнае свята «Слова 
пра Коласа», тыдні дзіцячай творчасці «Пад небам 
Коласа» і паэзіі «Мой родны кут» таксама атры-
малі шматгадовую прапіску. Штогод школьнікі і 
навучэнцы ўстаноў адукацыі прымаюць актыўны 
ўдзел у раённым конкурсе юных літаратараў. Ва 
ўрочышчы «Бервянец», на пеўчым полі «Дубы», 
наладжваюцца рэспубліканскія святы паэзіі. І ў юбі-
лейным 2012 г. тут адбудзецца свята, прысвеча-
нае 130-годдзю з дня нараджэння народнага паэта 
Беларусі.

Канстанцін Міцкевіч — 
семінарыст.

«Край Стаўбцоўскі, ты Коласа край»«Край Стаўбцоўскі, ты Коласа край»
СТАЎБЦОЎШЧЫНА — родны  куток  песняра. Тут

ён «гадаваўся, вучыўся, правёў свае маладыя леты». 
Тут Кастусь упершыню ўзнёсласць сваёй душы 

перадаваў кволымі радкамі. Але гэта быў пачатак, і 
была тая глеба, дзе немагчыма не буяць і не мацнець 
народжанаму таленту.

Нам лёсам наканавана жыць і выхоўваць маладое 
пакаленне на радзіме славутага земляка. І мы гана-
рымся гэтым. Амаль штогод улетку мы, педагогі ДУА 
«Яслі-сад № 4 г.Стоўбцы», вядзём сваіх маленькіх 
выхаванцаў па Коласаўскіх мясцінах. 

Коласаўскі шлях пачынаецца з Акінчыцкай ка-
моры. Усё тут, як у звычайнай сялянскай хаце, ма-
ленькай, сціплай, але светлай ад усмешак дзіцячых 
тварыкаў. Вядзе экскурсію Зінаіда Мікалаеўна 
Камароўская — аўтар шматлікіх артыкулаў па 
коласазнаўстве, дырэктар Дзяржаўнага літаратурна-
мемарыяльнага музея Якуба Коласа. У адрозненні ад 
сваіх выхаванцаў, якія тут упершыню, мы, педагогі, 
штогод адкрываем для сябе нешта новае, нязведанае, 
з жыцця песняра.

«Жыццё — гэта найцікавейшая кніга, якою ніколі 
не начытаешся», — пісаў Якуб Колас.

І гэта сапраўды так.
Нашым маленькім выхаванцам даспадобы ў хаце 

Міцкевічаў пасажная скрыня. Кожны, пасядзеўшы на 
ёй, стане чалавекам заможным, самадастатковым.

А каму ж не хочацца быць такім?..
З самых малых гадоў жыццё Якуба Коласа, як 

успамінаў пісьменнік, праходзіла «сярод лясоў і 
палёў, спеваў птушак і воўчага выцця». Ён рана 
палюбіў лясныя шолахі і плёскат рачных хваляў, узы-
ход і заход сонца, кволую зелень маладых лісцікаў 
увесну. Дарэчы, вясна — любімая пара паэта. З 
гэтай нагоды, пад уплывам коласаўскіх пейзажаў, я 
напісала верш «Коласаўская вясна».

Зазвінелі наўкол ручайкі,
Сонца рупіць усіх абагрэць.
Абуджаецца дзень гаваркі,
Каб вясну-прыгажуню сустрэць.
Вось памкнулася ў поле яна,
Як дыхнула — і снегу не стала.
Сапраўды чараўніца вясна,
Толькі гэтага ёй вельмі мала.
Ажыўляе прыроду штодня,
Нёман хутае белым туманам.
Ціха дыхае маці-зямля
Першацветам вясновым прыбрана.
Той дзівоснай вясны прыгажосць
Усёй душой палюбіў яе Колас.
А яна, як шаноўны той госць,
Нам штогод дасылае свой голас.

З вопыту працы па знаёмстве дашкольнікаў з жыццём і творчасцю Якуба КоласаЗ вопыту працы па знаёмстве дашкольнікаў з жыццём і творчасцю Якуба Коласа

ДУА «ЯСЛІ-САД № 4»

СЯМ’Я МІЦКЕВІЧАЎ была малазямельнымі 
сялянамі. Бацька служыў лесніком у князя Радзівіла. 
З гэтай нагоды яму трэба было часта мяняць месца 
жыхарства. 

І вось мы працягваем свой экскурсійны маршрут 
у Альбуць. Гэта сапраўды маляўнічыя мясціны, якія 
не пакінулі маё сэрца абыякавым, якое замірала ад 
дзівоснай прыгажосці.

ІДУ ДА КОЛАСА
Было ўжо на зыходзе лета.
Іду я сцежкамі паэта.
Мяне прырода сустракае
І так, як Коласа, вітае.
Яна яго нямая сведка,
І, як сардэчная суседка,
З ім радасць, смутак раздзяляла
І да паэзіі натхняла.
Іду, паглядам абдымаю
Дубы і елкі, хату, хлеў,
І прылягаючы пасеў. 
На ім, сярод травы духмянай,
Я заўважаю каласок.
Ах, любы, мо Бог даў, каб ты
Быў самародкам назаўжды.
Іду я сцежкамі паэта,
Каб дух яго адчуць спаўна.
А сэрца стук: «Я не адна… Я не адна!..»

Тут з маленькімі выхаванцамі мы пахадзілі па пра-
сторнай сядзібе, агароджанай парканам. Кожнаму ха-
целася дакрануцца да гаспадарчых прылад. Здавалася, 
што іх гаспадары ненадоўга пакінулі сядзібу, у хуткім 
часе на падворку пачне гаспадарыць дзядзька Антось. 

Менавіта альбуцкія мясціны паэт уславіў у паэме 
«Новая зямля». Альбуць апісана як Парэчча. Цяпер 
драўляныя фігуры герояў-новазямельцаў вітаюць 
наведвальнікаў ад кацярынінскага шляху да самай 
сядзібы. 

Фарміраванне чалавека пачынаецца ў раннім узросце. 
Потым пласт за пластом, як на стрыжань, накладва-
юцца светапогляд, вопыт, мудрасць. Тое, што набыта 
ў дзіцячыя гады, на гэтым невялікім адрэзку жыццёвага 
шляху, пазней будзе рухавіком у поглядах асобы, у яе 
дзеяннях і ўчынках. Вось таму мы, педагогі, павінны да-
лучаць сваіх маленькіх выхаванцаў да прозы жыцця свайго 
знакамітага земляка, якое на вачах пераўтвараецца ў 
чыстае золата паэзіі. 

І, хто ведае, можа, сярод нашых маленькіх хлоп-
чыкаў і дзяўчынак знаходзіцца пераемнік мовы і 
таленту песняра. 

А для тых, хто ўжо абраў прафесію педагога-
асветніка, мой вершаваны наказ:

Раіса ЖАРНАСЕК, 
загадчыкзагадчык



5

Праграмны змест: сістэма-
тызаваць уяўленні дзяцей аб 
прыкметах вясны, сфарміраваць 
цікавасць да твораў Я. Коласа; 
развіваць увагу, памяць, звяз-
нае маўленне, мысленне дзяцей; 
выхоўваць любоў да роднай пры-
роды, мовы песняра, актывізуючы 
спазнавальныя інтарэсы.

Абсталяванне: партрэт Я. Ко-
ласа, малюнкі пейзажаў, атрыбу-
ты да рухомых гульняў (шапачкі, 
медальёнчыкі), аркушы папе-
ры, фарбы, пэндзлікі, падстаўкі, 
сурвэткі, мяч.

Ход заняткаў
Ствараецца праблемная сі-

туацыя.
Выхавальнік (В.). Паслухайце 

вершаваныя радкі і адкажыце: у 
якую пару можа так скакаць ру-
чаёк?

Звоніць, скача, як дзіцятка,
Гэты жэўжык-ручаёк.
На яго, бы тая матка,
Сонца кідае свой зрок.
Дзеці. Вясной.
В. А як вы думаеце, чаму руча-

ёк называецца «жэўжык»? (Ад-
казы дзяцей.) Давайце ўспомнім 
верш нашага земляка Якуба Ко-
ласа «Песня аб вясне»:

Уцякай, мароз-дзядуля!
Чуеш ты, стары, ці не?
На пагорках — булі-гулі! — 
Песні чуюцца вясне.
Звоніць, скача, як дзіцятка,
Гэты жэўжык-ручаёк.
На яго, бы тая матка,
Сонца кідае свой зрок.
А ён, гучны і смяшлівы,
Так і ходзіць, аж дрыжыць,
І другі сябрук шчаслівы

Жана ГАРОХАВІК,
выхавальнік першай 
кваліфікацыйнай катэгорыі

«Выйдзем весну прывітаць!»«Выйдзем весну прывітаць!»
Комплексныя заняткі з дзецьмі старэйшага дашкольнага ўзростуКомплексныя заняткі з дзецьмі старэйшага дашкольнага ўзросту

Насустрэч яму бяжыць.
А зіма аж пачарнела — 
Годзе ёй тут кросны ткаць!..
Гэй, маланства, жыва, смела
Выйдзем весну прывітаць!
— Дзеці, хто спяваў песню ў 

вершы «булі-гулі» вясне? (Сонца, 
ручайкі, птушкі.)

— Каго патрэбна праганяць, каб 
прыйшла вясна? (Маразы, зіму.)

— Якая стала зіма перад нады-
ходам вясны? (Пачарнелай.)

— Як вы думаеце, які пейзажны 
малюнак адпавядае гэтаму вершу? 
(Дзеці выбіраюць.)

— Паслухайце, калі ласка, яшчэ 
адзін верш Я. Коласа — «Раніца 
вясною».

Ціха ў полі, ціха ў лесе,
Ані шэпне вецярок,
Толькі дзесь у паднябессі
Льецца звонкі галасок.
На ўсходзе бляск агністы
Літым золатам дрыжыць,
Слуп высокі, прамяністы
Роўным полымем гарыць.
Тонкіх хмарак валаконцы
Сталі хораша ў радок,
Як бы ўюць яны для сонца
З тых валоканцаў вянок.
Ціха ў полі, ціха ў лесе,
Чуць балбоча ручаёк,
А высока ў паднябессі
Льецца звонкі галасок.
— Які малюнак больш пады-

ходзіць да гэтага верша і чаму? 
(Адказы выхаванцаў.)

— Дзеці, адкажыце, чый ільецца 
звонкі галасок? (Пералётных 
птушак.)

— Якіх пералётных птушак вы 
ведаеце? (Шпакі, жаўранкі, гусі, 
журавы, качкі і інш.)

Зараз наладзім рухомую гуль-
ню «Пералётныя птушкі».

Гульня «Пералётныя птушкі».
Пад музыку дзеці аб’ядноў-

ваюцца ў «птушыныя чароды». 
Па камандзе выхавальніка «ля-
цяць журавы» дзеці-«журавы» са 
спевам «курлы-курлы» «ляцяць 
з выраю». (Чарада качак ляціць 
са спевам «кра-кра», гусей — «га-
га».)

Дзеці з выхавальнікам стано-
вяцца ў круг.

В. А цяпер адкажыце, калі ла-
ска, на пытанні, выкарыстоўваючы 
слова «вясенні». Толькі помніце, 
што адказваць патрэбна адным 
словам «вясенні». (Выхавальнік 
пытаецца ў таго, каму кідае мяч.)

— Які сёння дзень? (Вясенні.)
— Якое надвор’е? (Вясенняе.)
— Якія кветкі? (Вясеннія.)
— Які настрой? (Вясенні.)
— Так, у нас сапраўды з вамі 

сёння вясенні настрой. І мы па-
спрабуем намаляваць вясну. 

— Якія вясеннія краявіды 
намаляваў Я. Колас у вершах? 
(Пагоркі, жэўжык-ручаёк, пачар-
нелая зіма, у паднябессі птушы-
ныя галасы, агністы бляск сонца, 
тонкія хмаркі.)

Маляванне вясны.
Дзеці ідуць маляваць вясну. 
В. Якія прыгожыя карціны вы

намалявалі! Але адну характэр-
ную для вясны з’яву мы з вамі 
прапусцілі. Як вы думаеце, што
бывае вясной у першую на-
вальніцу? (Гром.) 

— Давайце з вамі паспрабуем 
паказаць першы вясенні гром
(Дзеці гучна пляскаюць у далоні.)
—Вось цяпер наступіла сапраў-
дная вясна.

Лашчыць тварык абуджаны ветрык,
Што задумаўся, юны асветнік?
Мабыць, выбраў нялёгкі ты шлях?
Але ж не, свеціць радасць у вачах.
Не прафесію — вечнасць абраў.
Дык хутчэй да нязведаных спраў!
Побач з вамі ідуць ветэраны,

У прафесію Богам абраны.
Маладосць знікла з іхняе долі — 
Дабрыня не знікае ніколі.
Край Стаўбцоўскі, ты Коласа край,
Да ўзнёсласці моладзь натхняй.
Вам скажу ад душы пранікнёна:
«Будзь, асветнік, дастойны раёна!»

МАЛАДЫМ  АСВЕТНІКАМ  СТАЎБЦОЎШЧЫНЫ

Праграмны змест: пазнаёміць 
дзяцей з жыццём і творчасцю 
народнага паэта Я. Коласа, з 
некаторымі яго біяграфічнымі 
звесткамі, развіваць у дзяцей па-
чуццё гонару за свайго земляка, 
далучаць да літаратурнай спадчы-
ны беларускага народа.

Абсталяванне: партрэт Я. Ко-
ласа, здымкі лесніковых сядзіб 
сям’і Міцкевічаў у Акінчыцах, 
Ластку, Альбуці; аўдыязапіс 
калыханкі, песні «Мой родны 
кут», беларускіх народных мело-
дый, галасоў птушак; фотаздымак 
калыскі (люлькі); абручы, стужкі 
колераў вясёлкі.

Ход заняткаў
Рытуал пачатку заняткаў.
Я жыву ў Беларусі,
Я — маленькі беларус,
Я Радзімай ганаруся,
Ведаць я яе хачу.
Выхавальнік (В.). Дзеці, на-

завіце, калі ласка, у якім гора-
дзе мы жывем? (Стоўбцы.)

— А ў якім мікрараёне Стоўб-
цаў знаходзіцца наш садок? 
(Акінчыцы.)

— Нашы прыгожыя Акінчыцы 
ведаюць шмат людзей, якія жы-
вуць у Беларусі, ды і ў іншых 
краінах свету. Хто з вас адкажа, 
чаму? (Тут нарадзіўся Я. Колас.)

— А чым жа праславіўся Якуб
Колас? (Ён пісаў вершы, казкі, 
апавяданні і г.д.)

— Так, у нашых Акінчыцах нара-
дзіўся знакаміты на ўвесь свет 
пісьменнік Я. Колас. Сёння я за-
прашаю вас прайсці сцежкамі, па 
якіх шмат гадоў таму хадзіў наш 
славуты зямляк.

Акінчыцы, Альбуць, Ласток…
Крынічка, вузенькі масток.
Лясныя сцежкі нас 

да Коласа вядуць
І ціха кажуць: «Не забудзь!».

(Вольга Івашка,  г.Стоўбцы)
Сваё падарожжа мы пачнем з

Акінчыцаў. Я ведаю, што вы любіце
 слухаць цікавыя гісторыі. Адну з 
іх я вам раскажу.

ДУА «АКІНЧЫЦКІ ВУЧЭБНА-ПЕДАГАГІЧНЫ КОМ-
ПЛЕКС ДЗІЦЯЧЫ САД — ПАЧАТКОВАЯ ШКОЛА» 

Ірына БУДНІК,
выхавальнік вышэйшай 
кваліфікацыйнай катэгорыі

Акінчыцы, Альбуць, Ласток…Акінчыцы, Альбуць, Ласток…
Літаратурная вандроўка з удзельнікамі гуртка «Маленькія беларусы»Літаратурная вандроўка з удзельнікамі гуртка «Маленькія беларусы»

Было гэта даўно, калі нас яшчэ 
не было на белым свеце. У вёсцы 
Акінчыцы каля лесу, пры дарозе, 
стаяла леснікова камора — хат-
ка, дзе жылі леснікі (паказваецца 
фотаздымак). У ёй пасялілася 
сям’я лесніка Міхала Міцкевіча. 
Хутка ў яго сям’і восеньскім днём 
нарадзіўся хлопчык, якога назвалі 
Кастусь. Тата і матуля вельмі 
любілі Кастуся, ганарыліся, што 
ў іх нарадзіўся сын. «Вось вырас-
це — будзе нам памочнікам», — 
радаваліся яны. Матуля калыха-
ла маленькага Кастуся ў люль-
цы (паказваецца фотаздымак) і 
спявала яму калыханкі (гучыць у 
запісе калыханка).

Тата Кастуся працаваў лесні-
ком, даглядаў лес, а ў вольны ад 
працы час завіхаўся па гаспа-
дарцы. Але хутка тату Кастуся 
па абавязку лесніковай службы 
перавялі ў Ласток (фотаздымак 
хаткі ў Ластку). Менавіта тут, 
у Ластку, правёў Кастусь самыя 
раннія гады свайго дзяцінства. 
Бегаў хлопчык па сцежках, якія 
вялі ў лес, на лугавіну каля дома, 
слухаў галасы птушак (гучаць у 
запісе галасы птушак). Любіў Ка-
стусь назіраць за вясёлкаю, якая 
высока ўзнімалася над зялёнай 
лугавінай. Давайце разам з вамі 
паспрабуем зрабіць з каляровых 
стужак «вясёлку».

Дыдактычная гульня «Колеры 
вясёлкі».

В. Праз некаторы час лесніка 
Міхала, тату Кастуся, зноў пера-
водзяць працаваць у іншае месца, 
якое насіла назву Альбуць (паказ-
ваецца фотаздымак хаткі).

Па сцежках каля Альбуці бе-
гаў хлопчык да Нёмана, а калі
падрос, сцежка павяла яго ў 
Мікалаеўшчынскае народнае 
вучылішча. Менавіта жывучы ў 
Альбуці, Кастусь навучыўся чы-
таць і пісаць. Тут ён напісаў свой 
першы верш «Вясна» і прачытаў 
яго свайму тату, за што атрымаў 
ад яго срэбны рубель.

Дзеці, ці падабаецца вам гісто-
рыя, якую я расказваю? Можа, хто-
небудзь з вас здагадаўся, пра якога 
Кастуся я расказвала? (Адказы 
дзяцей.)

Так, сапраўды, калі Кастусь 
Міцкевіч стаў пісьменнікам, ён 
узяў сабе літаратурнае імя — Якуб 
Колас (выстаўляецца партрэт 
Я. Коласа). Якуб Колас быў до-
брым, спагадлівым чалавекам. Ён 
вельмі любіў сваіх братоў і сяс-
цёр, людзей, якія жылі побач, свой 
родны край. Пра сваю маленькую 
радзіму ён пісаў з пяшчотай, з 
замілаваннем: «Мой родны кут, 
як ты мне мілы…».

Зараз мы з вамі паслухаем пес-
ню на гэтыя словы. 

Гучыць аўдыязапіс песні «Мой 
родны кут».

В. Прадоўжым вандраваць па 
сцежках нашага земляка Якуба 
Коласа. У Кастуся было шмат бра-
тоў і сясцёр. Усе яны сябравалі 
паміж сабою, часам «дурэлі», 
гарэзілі, цікава бавілі свой воль-
ны час. Вечарамі да іх у хату на 
вячоркі прыходзілі аднавяскоў-
цы. Дзеці, Кастусь таксама, з 
цікавасцю слухалі спевы дарос-
лых, розныя гісторыі, здарэнні, 
казкі, якімі дзяліліся госці адзін 
з адным. Глядзелі, як дарослыя 
ткуць, вышываюць, вяжуць. Час 
праходзіў хутка і цікава. Усе 
дзеці ў сям’і Міхала былі вельмі 
працавітыя: дапамагалі матулі па 
гаспадарцы, бо тата ўвесь час быў 
заняты на службе — ахоўваў лес. 
Напрацаваўшыся, дзеці беглі да 
Нёмана купацца, хадзілі ляснымі 
сцежкамі па грыбы, ягады, гулялі 
ў розныя гульні. Я ведаю, вы так-
сама любіце гуляць. Вось зараз і 
пагуляем.

Гульня «Міхасік».
Раскладваюцца абручы па кру-

зе, дзеці становяцца вакол іх. 
Вядучы.
Ты, Міхаська, не зявай, не зявай!
Лапаточкі абувай, абувай!

Гучыць беларуская народная 
мелодыя, дзеці рухаюцца па кру-
зе вакол абручоў. Адзін абруч 
прыбіраецца. Як толькі мелодыя 
абрываецца, дзеці хуценька займа-
юць месца ў абручы. Той, каму не 
хапіла абруча, хто застаўся «без 
лапцяў», — выбывае з гульні. І так 
да апошняга абруча. Перамагае 
той, хто застаўся апошнім.

В. Маленькі Кастусь, як і вы, 
вельмі любіў слухаць казкі. Але 
больш за ўсё ён любіў слухаць 
цікавыя гісторыі дзядзькі Анто-
ся — малодшага бацькавага бра-
та, добрага, спагадлівага, багата 
адоранага ад прыроды чалавека. 
Ён расказваў цікавыя гісторыі, 
розныя байкі, казкі, паэтычна 
апісваў малюнкі прыроды. Калі 
Кастусь навучыўся пісаць, ён 

запісваў песні, казкі, паданні, 
якія пачуў ад дзядзькі Антося і 
ад сваіх аднавяскоўцаў. Усё гэта 
патрэбна было юнаку, які хацеў 
стаць пісьменнікам.

Кастусь Міцкевіч вельмі до-
бра вучыўся. Яго заўсёды хвалілі 
настаўнікі, а калі вырас і сам стаў 
настаўнікам. Вучыў дзяцей і пісаў 
вершы, апавяданні, нават казкі.

Дзеці, вы ўжо вучылі некато-
рыя вершы Я. Коласа. Хто з вас 
хоча іх прачытаць?

Дзеці чытаюць вершы «Храбры 
певень», «Зіма», «Песня аб вясне», 
«Вясна».

В. Якуб Колас вельмі любіў сваю
 радзіму, сваю Беларусь. Паслухай-
це, калі ласка, яго верш пра родны 
край, у якім ён нарадзіўся і рос. 

Выхавальнік чытае ўрывак 
«О, край родны, край прыгожы!» з 
паэмы «Сымон-музыка».

В. Мае маленькія сябры, вось 
і закончылася наша падарожжа 
па сцежках Якуба Коласа. Вельмі 
хутка мы з вамі наведаем музей, 
які зараз знаходзіцца ў той хат-
цы, дзе нарадзіўся пісьменнік. 
Мы ўсе ганарымся нашым земля-
ком. Яго вершы кранаюць нашы 
сэрцы, душу:

Слова Коласа душу кранае,
Кліча моцна Радзіму любіць,
Быццам голуб над светам лунае —
Хіба ж можна такое забыць?!

(Я. Карпуць, г.Стоўбцы)
В. Давайце паўторым гэтыя цу-

доўныя радочкі і паспрабуем іх за-
помніць.

Мэта: працягваць знаёмства 
дзяцей з творчасцю народнага 
песняра Я. Коласа, пашыраць 
уяўленні пра вобразы прыро-
ды ў творах паэта; падтрымлі-
ваць цікавасць дзяцей да выка-
нальніцкай мастацкай дзейнас-
ці; садзейнічаць развіццю вы-
разнасці чытання на беларускай 
мове; выхоўваць патрыятычныя 
пачуцці, любоў да твораў белару-
скага песняра, да роднай прыроды.

Дзеці пад музыку заходзяць у 
залу, дзе стаіць стэнд з кнігамі 
Я. Коласа і яго партрэтам, пры-
саджваюцца на крэслы.

Вядучы (В.). Добры дзень, мае 
маленькія сябры. Я рада сустрэ-
чы з вамі ў нашай літаратурнай 
гасцёўні. І хачу пачаць нашу су-
стрэчу з песні. 

Гучыць запіс песні «Мой родны 
кут».

В. Ці спадабалася вам гэта пес-
ня? А спяваецца ў ёй пра нашы 
чароўныя стаўбцоўскія мясціны. 
Гэта прыгожая песня напісана на 
паэтычныя строфы Якуба Коласа. 
(Звярнуць увагу на партрэт.) Хто 
ж ён такі, Якуб Колас? Што вы пра 
яго ведаеце? (Адказы дзяцей.)

Так, дзеці! Якуб Колас — бе-
ларускі празаік, паэт, драматург. 
Ён нарадзіўся восеньскаю па-

«Вобразы мілыя роднага краю…»«Вобразы мілыя роднага краю…»
Сцэнарый літаратурна-музычнай вечарыныСцэнарый літаратурна-музычнай вечарыны

рою шмат гадоў таму ў нашых 
Акінчыцах. Тата і матуля далі 
яму імя Кастусь. У маленстве ён 
разам з бацькамі і сваімі братамі 
і сёстрамі жыў у розных мясцінах 
недалёка ад Стоўбцаў — Ластку, 
Альбуці. Тата яго быў лесніком і 
па сваёй службе яму даводзілася 
часта мяняць месца службы. 
Але гэтыя чароўныя мясціны 
Стаўбцоўскага Панямоння, ха-
раство і прыгажосць Ластка, 
Альбуці, ваколіц Мікалаеўшчы-
ны на ўсё жыццё пакінулі глыбокі 
след у душы назіральнага хлопчы-
ка. Ён бачыў выключную прыга-
жосць навакольных мясцінаў. 

Калі Кастусь вырас, стаў пісь-
меннікам, ён узяў сабе літа-
ратурнае імя — Якуб Колас. Шмат 
твораў ён прысвяціў прыродзе. 
Можна сказаць, што ўся твор-
часць паэта прасякнута любоўю 
да роднага краю. Лясы, бары, 
пералескі, лугі, паплавы, крынічка, 
велічны Нёман — усё тут натхня-
ла песняра на стварэнне паэтыч-
ных твораў.

Паказ фотаздымкаў з края-
відамі Стаўбцоўскага Панямоння 
ў суправаджэнні слоў вядучага. 
Гучыць ціхая музыка.

В. Разам з паэтам мы любу-
емся прыволлем шырокіх палёў, 

веліччу векавых дубоў-волатаў, 
світаннем, чуем шум бору, гоман 
ніў, пяшчотны спеў цішыні. 

О, край родны, край прыгожы!
Мілы кут маіх дзядоў!
Што мілей у свеце божым
Гэтых светлых берагоў,
Дзе бруяцца срэбрам рэчкі, 
Дзе бары-лясы гудуць,
Дзе мядамі пахнуць грэчкі,
Нівы гутаркі вядуць.

0 ... 1
Дзе ўвосень плачуць лозы, 
Дзе вясной лугі цвітуць, 
Дзе шляхом старым бярозы 
Адзначаюць гожа пуць?
Хто з вас, дзеці, ведае, колькі 

ў прыродзе ёсць пораў года? На-
завіце іх. А якая пара года вам па-
дабаецца лепш за іншыя? Чаму? 

Гутарка з дзецьмі пра адмет-
насць пораў года.

В. А вось Якуб Колас любіў 
кожную пару года. Восень і зіма, 
вясна і лета пакінулі ў сэрцы 
пісьменніка непаўторныя во-
бразы прыгажосці. Ён знаходзіў 
вельмі прыгожыя словы, каб 
апісваць чароўнасць зімы, адра-
джэнне прыроды веснавою па-
рою, пах лета і маляўнічасць во-
сеньскай прасторы. Давайце з 
вамі ўспомнім верш «Зіма». 

Чытаюць дзеці.

1-е дзіця. 
Надышлі марозы,
Рэчкі закавалі,
Белыя бярозы
Шэранем убралі.
2-е дзіця. 
Замялі дарогі
Ветрыкі снягамі.
Лес, як дзед убогі
З доўгімі вусамі,
Апусціў галіны
І стаіць журботна,
Зрэдку верхавіны
Зашумяць маркотна.
3-е дзіця. 
Мяккая пярына
Вочы адбірае.
Белая раўніна —
Ні канца, ні краю.
Пад пялёнкай белай
Травы і лісточкі.
Рэчка анямела,
Змоўклі ручаёчкі.
4-е дзіця. 
Амярцвелі лозы,
Чуць галлём хістаюць.
А ў палях марозы
Ды вятры гуляюць.
В. Мае маленькія сябры, ска-

жыце: у якія гульні вы любіце 
гуляць зімою? (Адказы дзяцей.) 
Якуб Колас таксама любіў зіму за 
тое, што можна гуляць у снежкі, 
ляпіць снежную бабу, катацца 
на санках. Ён нават верш напісаў 
пра зімовыя гульні, які называец-
ца «На рэчцы зімою». Мы з вамі 
вучылі гэты твор, таму давайце 
прачытаем яго па ролях. 

Выбіраюцца аўтар, хлопчык, 
матуля.

Аўтар. 
Не сядзіцца ў хаце 
Хлопчыку малому:
Кліча яго рэчка,
Цягнуць санкі з дому…
Хлопчык. 
Мамачка — галубка! 
Аўтар. 
Просіць ён так міла...
Хлопчык. 
Можа б ты на рэчку 
Пагуляць пусціла?
Я не буду доўга, 
Зараз жа вярнуся,
Трошачкі на рэчцы 
У санках паважуся.
Матуля. 
Ну, ідзі, пабегай,
Толькі апраніся
Ды глядзі ў палонку, 
Сынку, не ўваліся.

Аўтар. 
Радасць і раздолле
Хлопчыку малому, 
І не пазайздросціць
Ён цяпер нікому!
В. Зіма хоць марозная і снеж-

ная, але яе ўсе любяць за прыга-
жосць, за здаровы дух і розныя 
забавы. Давайце пагуляем у 
снежкі.

Гульня «У снежкі». 
Пакуль гучыць музыка, дзеці ро-

бяць з сурвэтак «снежкі» і кідаюць 
адно ў аднаго.

В. Пагулялі, а зараз давайце 
прысядзем і паслухаем музычную 
кампазіцыю. 

Гучыць музыка П. Чайкоўскага з 
музычнага альбома «Поры года» — 
«Песня жаваранка».

В. Чыю песню вы пачулі ў гэ-
тым творы? Гэта песня жаваран-
ка. А ў якую пару года да нас 
прылятаюць жаваранкі? Якія вес-
навыя краявіды вы ўявілі сабе, 
калі слухалі гэту музыку? (Вы-
казванні дзяцей.) Калі я слухала 
гэтую музыку, мне на памяць 
прыйшоў верш Я. Коласа «Рані-
ца вясною». 

Чытаецца верш «Раніца вяс-
ною».

В. Гэта спявае сваю песеньку 
жаваранак, які прылятае да нас 
ранняй вясною. Ён нам вясну 
прыносіць. Пра надыход вясны 
Якуб Колас напісаў шмат вершаў. 
Хто з вас хоча іх расказаць? 

Дзеці чытаюць вершы аб вясне.
В. Мабыць, пра гэты руча-

ёк, а можа пра іншы, Якуб Ко-
лас напісаў яшчэ адзін верш, які 
назваў «Ручэй».

Мілагучнасць вершаваных 
радкоў спадабалася кампазітару 
Мікалаю Чуркіну. Ён напісаў му-
зыку да гэтага верша, і атрыма-
лася чароўная песня. Давайце яе 
заспяваем.

Гучыць мелодыя песні «Ру-
чэй» (верш Я. Коласа, музыка 
М. Чуркіна).

Дзіця чытае верш «Вясна».
Сонца грэе, прыпякае;
Лёд на рэчцы затрашчаў,
Цёплы вецер павявае
Хмар дажджлівых нам прыгнаў.
Вось і бусел паказаўся, 
Гусі дзікія крычаць,
Шпак на дубе расспяваўся,
Жураўлі ўжо ляцяць…

Пад музыку залятае Бусел.
Бусел. Завітаў да вас на свята.
Чуў, казалі пра вясну.
Вельмі я яе люблю,
Бо вяртаюся вясною
У родны кут,
Да свайго дому.
Ля Акінчыц тут сасонкі,
Ручаёк пляскоча звонкі.
Каля Нёмана дубы,
Быццам волаты яны.
Гэта ўсё мая старонка,
Птушкі тут спяваюць звонка.
Бусел. Вясна — гэта росквіт пры-

роды. Нездарма ў народзе кажуць: 
«Вясна на кветкі багатая», «Уво-
сень — сучок, вясною — лісток». А хто
з вас, дзеці, ведае, дзе я больш люб-
лю бываць? (Адказы дзяцей.) Так, 
на балоце, дзе ёсць жабы.

Па балоце я хаджу,
Жабак есці я люблю.
Запрашаю, дзеці, вас
На вясёлую гульню.
Гульня «Бусел і жабкі».
Дзеці становяцца ў круг, «бу-

сел» — пасярэдзіне, за кругам — 
2—3 «жабкі».

Дзеці (спяваюць).
Ходзіць бусел па балоту,
Кліча жабак на работу.
Жабка кажа: «Не пайду!»
Бусел кажа: «Павяду!»
Жабка кажа: «У суд падам!»
Бусел кажа: «Зараз дам!»
Дзеці падымаюць рукі ўгару 

(«вароцікі»). «Жабкі» ўцякаюць, 
«бусел» даганяе.

Бусел. 
Вельмі весела мне з вамі,
З маімі шчырымі сябрамі.
Але трэба ўжо ляцець,
Буслянку пасля зімы даглядзець.
Бусел развітваецца і «вылятае».
В. А зараз паслухайце яшчэ 

адзін верш Якуба Коласа. Ён на-
зываецца «На лузе».

Чытае падрыхтаванае дзіця.

НА ЛУЗЕ
Добра ў лузе ў час палудны!
Лёгка там дыхнуць.
Хмаркі белыя марудна
За лясы плывуць.
Ветрык краскі чуць калыша,
Травы шалясцяць,
Луг зялёны жыццём дыша
Конікі трашчаць.
Ў лозах шчэбет не сціхае.
Шум стаіць і свіст,
Ў яркім бляску спачывае
На ракіце ліст.

В. Як вы думаеце, мае сябры, 
пра якую пару года гэты верш? А 
чаму вы так вырашылі? Па якіх 
прыкметах, апісаных Якубам Ко-
ласам у вершы, вы пазналі лета? 
Паслухайце яшчэ адзін прыгожы 
верш пра лета. Ён так і называец-
ца — «Летам».

Чытае вядучы.
ЛЕТАМ
Ну ж і волі, волі
У гаі за вёскай.
А цяплынь! Цяплынь! 
Весела на полі.
Слаўна пад бярозкай,
Хоць ты сядзь, спачынь.
Палюбуйся толькі:
Травы, што не збрысці,
Кветак — не злічыць!
Пчолкі, матылёчкі,
Як сняжынкі тыя,
Мільгацяць вакол.
Жоўтыя пясочкі —
Крупкі залатыя,
Хоць бяры ў прыпол!
В. Назавіце прыкметы лета, 

якія вы заўважылі ў гэтым вер-
шы. Летам цвіце шмат кветак. Да-
вайце пагуляем у гульню «Назаві 
кветку».

Гульня «Назаві кветку». 
Дарослыя трымаюць вяроўку. 

Дзеці дзеляцца на дзве групы. 
Становяцца па розныя бакі ад 
вяроўкі і кідаюць цераз вяровачку 
вянок. Той, хто падхопіць вянок, 
павінен назваць кветку і кінуць 

вянок назад. Калі гулец адной з 
каманд не назаве ці паўторыць 
ужо названую кветку, ён вы-
бывае з гульні. Выйграе тая ка-
манда, у якой застанецца больш 
удзельнікаў, альбо гульня працяг-
ваецца да таго часу, пакуль заста-
нецца адзін удзельнік.

В. А зараз давайце прысядзем 
і паслухаем яшчэ адну музычную 
кампазіцыю.

Гучыць «Асенняя песня» (Каст-
рычнік) П. Чайкоўскага з цыкла 
«Поры года». 

В. Якія пачуцці выклікала ў вас 
гэта музыка? Што вы сабе ўявілі, 
калі слухалі? Як вы думаеце, з 
якой парой года можна звязаць 
гэту музыку? (Адказы дзяцей.)

Паслухайце, як расказвае пра 
восень Якуб Колас у апавяданні 
«Восень».

«Птушкі перасталі спяваць, 
лісце пажоўкла і патрошку асы-
паецца на дол. Сонца не грэе так 
ярка, як, бывала, улетку. Кож-
ны дзень яно ўсё ніжэй і ніжэй 
ходзіць па небе. Неба часцей 
і часцей засцілаецца хмарамі. 
Невясёла пазірае яно, засланае 
смутнымі хмаркамі, як зааранае 
поле… Дробны дожджык сеецца, 
як скрозь сіта. Нудна і непрытуль-
на выглядае ўсё ўвосень...»

Але і для гэтай пары года ў 
песняра знаходзіліся цудоўныя, 
прыгожыя словы, мілагучныя 
радкі. Мы з вамі вучылі яго верш 

«Адлёт жураўлёў». Хто з вас яго 
прачытае?

Чытае дзіця.
АДЛЁТ ЖУРАЎЛЁЎ
Белыя валокны
Сцелюцца над долам.
Не спяваюць птушкі,
Сціхнуў лесу шолам.
Замірае лета,
Заціхаюць далі,
Сірацее рэчка,
Халадзеюць хвалі.
У бязмежным небе
Роўненькім шнурочкам
Жураўлі на вырай
Мкнуцца над лясочкам.
В. Вось і падышла да заканчэн-

ня наша вечарына ў літаратурнай 
гасцёўні. Як мы бачым, паэт па-
свойму любіў кожную пару года, 
з вялікім натхненнем апісваў ён 
прыгажосць роднай прыроды во-
сенню і зімою, вясною і летам. 
Гэтыя вершы ён пісаў для вас, 
мае маленькія сябры, каб мы з 
імі пранікліся любоўю да родных 
мясцінаў, да нашай прыгожай 
краіны Беларусі. І закончу я нашу 
вечарыну наступнымі радкамі на-
роднага песняра.

Вобразы мілыя роднага краю,
Смутак і радасць мая!
Што маё сэрца да вас парывае,
Чым так прыкованы я
К вам, мае ўзгорачкі роднага поля,
Рэчкі, курганы, лясы…
Гучыць мелодыя песні «Мой род-

ны кут». Дзеці выходзяць з залы.

Праграмны змест: працягваць 
знаёмiць дзяцей з лiтаратурнай 
спадчынай праз знаёмства з твор-
часцю паэта i пiсьменнiка Якуба 
Коласа; фармiраваць устойлiвую 
цiкавасць да беларускай мовы, 
жаданне валодаць ёю; выхоўваць 
любоў да роднай краiны.

Ход заняткаў
Выхавальнік (В.). Дзень до-

бры, мае даражэнькiя! Сядайце, 
калi ласка, дзе вам падабаецца. 
Сёння мы з вамi паслухаем пры-

Галiна ШКЛЯР,
выхавальнiк першай 
квалiфiкацыйнай катэгорыі

«Дзе льецца Нёман срэбраводны»«Дзе льецца Нёман срэбраводны»
ДУА «КОЛАСАЎСКІЯ ЯСЛІ-САД»

Канспект iнтэграваных заняткаў у старэйшай групеКанспект iнтэграваных заняткаў у старэйшай групе
гожую песню. Слухайце ўважлiва, 
словы, якiя не зразумееце, за-
помніце, а потым я вам растлума-
чу iх сэнс.

Гучыць у запiсе песня «Мой род-
ны кут».

В. Якая цудоўная песня! Цi 
спадабалася яна вам, дзецi? (Ад-
казы дзяцей.)

А чым яна спадабалася вам? 
Які настрой яна стварае ў вашых 
сэрцах — вясёлая цi сумная. А 
можа, вы нешта ўспамiналi, па-

куль слухалi песню? Чым песня 
вам болей спадабалася — мелоды-
яй цi cловамi? (Адказы дзяцей.)

Паслухайце цяпер словы гэтай 
песнi — гэта пачатак паэмы «Но-
вая зямля». Кампазiтар Ігар Луча-
нок напiсаў музыку.

Выхавальнік расказвае тэкст 
песні на памяць.

В. Як чароўна i прыемна гучыць 
кожнае слова! Кожнаму чалавеку 
дарагi родны кут. Любая мясцi-
на нашай краiны непаўторная, 

мае сваю адметнасць, легенду, 
гісторыю. А свой любiмы ку-
ток, месца, дзе нарадзiўся, дзе 
ўпершыню сказаў слова «мама», 
кожны чалавек успамiнае ўсё сваё 
жыццё з цеплынёй. Чуеце, як паэт 
кажа пра любыя куткi прыроды:

Люблю цябе, мой бераг родны,
Дзе льецца Нёман срэбраводны,
Дубы дзе дружнай чарадою
Стаяць, як вежы над вадою…
Заўважце, што паэт параўноўвае 

ваду Нёмана са срэбрам, а дубы 
стаяць, як браты — дружнай ча-
радою. У цяжкую хвiлiну цi 
ўдалечынi ад Радзiмы людзi ча-
ста ўспамiнаюць сваiх родных, 
любiмыя i дарагiя iх сэрдцу месцы 
i куточкi. І гэта дапамагае iм.

Не раз, утомлены дарогай,
Жыццём вясны тваёй убогай,
К табе я ў думках залятаю
I там душою спачываю…
Словы гэтай песнi — вершы на-

шага беларускага паэта-песняра 
Якуба Коласа. Ён нарадзiўся не-
далёка ад нашага Коласава — у 
вёсцы Акiнчыцы каля Стоўбцаў. I 
вось iменна гэтыя мясцiны ён так 
палюбiў, што склаў пра iх такiя 
прыгожыя вершы. (Паказваецца 
партрэт Якуба Коласа.)

Вось ён — Якуб Колас, наш 
беларускi пясняр. Вершы пiсаць 
ён пачаў рана. Маленькi Ка-
стусь вельмi любiў слухаць песнi, 
вершы, казкi, розныя дзiўныя 
гiсторыi, а як навучыўся чытаць, 
то ад кнiжкi яго было не адар-
ваць, а яшчэ ён вельмi-вельмi 
любiў слухаць музыку — як гу-
чыць скрыпка, жалейка, цымба-
лы, любіў беларускiя народныя 
песнi.

Зараз мы з вамi таксама пагуля-
ем у беларускую гульню.

Фiзкультхвiлiнка: гульня 
«Грушка». 

В. Усё сваё жыццё Якуб Колас 
пiсаў пра нашу любiмую краiну, 
яе прыгажосць, пра простых i 
цудоўных людзей, iх цяжкi лёс. 
І рабiў ён гэта так хораша, што 
яго вершы, казкi, апавяданнi, 
паэмы зацiкавiлi чытачоў i сталi 
вядомымi ва ўсiм свеце. Людзi 
з іншых краiн ведаюць нашага 
пiсьменнiка, з задавальненнем 
чытаюць яго творы. 

Кожная вулiца, як i чалавек, мае 
сваё iмя — назву. Вось i ў Мiнску, 
нашай сталiцы, ёсць вялiкая 
плошча, якая носіць iмя Якуба 
Коласа. На ёй побач з помнікам 

пісьменніку размешчаны фiгуры 
герояў з яго твораў — Сымон і 
Ганна (з паэмы «Сымон-музыка»), 
дзед Талаш з сынам Апанасам (з 
аповесці «Дрыгва»). Так робяць 
людзi, каб ушанаваць творцаў. 
Гэтак услаўлены і Якуб Колас — 
наш беларускi пясняр. Вы таксама 
павiнны памятаць гэта.

А хто з вас памятае творы Яку-
ба Коласа, якiя мы з вамi чыталi i 
завучвалi? 

Дзецi адказваюць.
В. Так, малайцы. Памятаеце. 

Усе творы пiсьменнiкаў жывуць 
у кнiгах, i без iх немагчыма жыць, 
яны патрэбны чалавеку, як вада, 
паветра. А цi ведаеце вы, што 2012 
год абвешчаны ў нашай краіне Го-
дам кнiгi? Як вы думаеце, чаму? 
Што дае нам кнiга?

Дзецi адказваюць на пытаннi 
выхавальніка.

В. Правiльна, дзецi.
— Кнiгi дапамагаюць лепш ве-

даць сваю родную мову, гiсторыю 
сваёй Радзiмы, вучаць любiць 
родны край; 

— з кнiг мы даведваемся пра 
iншыя краiны, пра жыццё людзей 
у гэтых краінах;

— з кнiг мы вучымся разумець 
іншых людзей;

— кнiга развiвае нашу мову;
— кнiгi даюць нам моцы, яны 

вымушаюць смяяцца i плакаць;
— кнiгi прыносяць спакой i 

паказваюць выйсце з цяжкага 
становiшча;

— кнiгi вучаць нас розным на-
вукам;

— кнiгi вучаць нас, як адроз-
нiваць дабро ад зла.

I яшчэ многа-многа можна ска-
заць пра кнiгу i навошта яна па-
трэбна чалавеку.

В. Дзецi, зараз мы з вамі пас-
лухаем мелодыі беларускіх на-
родных песень. А кожны з вас 
паспрабуе прыдумаць свой танец 
пад гэтыя мелодыі.

Фiзкультхвiлiнка «Беларускiя 
танцоры».

Гучаць урыўкi з песень «Полька-
трасуха», «Перапёлачка», «Явар
i калiна», «Чаравiк». Дзецi вы-
конваюць танцавальныя рухi 
ў адпаведнасцi з характарам 
музыкi. 

В. Трошкi адпачнем i пама-
рым… Сядайце, калi ласка, за 
сталы. Паспрабуйце намаляваць 
свой родны кут — хто што захоча: 
адзiн чалавек назаўжды запомнiць 

бярозку пад акном, другi — пра-
леску ў сваёй руцэ, яе пах i ко-
лер, хтосьцi — катанне на санках з 
горкi, а нехта... Толькi моўчкi!

У кожнага гэты родны куток 
асаблiвы i непаўторны, а потым 
мы пабачым, што каму мiла i 
цiкава.

Маляванне дзяцей на тэму 
«Мой родны кут». 

Выхавальнік дапамагае дзецям 
парадамі.

Аналiз дзiцячых работ. 
В. Запрашаю вас на кнiжную 

выставу! Кнiгi на любы густ! Па-
дыходзьце, разглядайце, якая на 
ваш густ, выбiрайце! Усе кнiгi 
беларускiх пiсьменнiкаў, вельмi 
цiкавыя! Мы запрасiлi ў госцi 
бiблiятэкара … (называецца імя 
бібліятэкара). Яна раскажа вам 
пра бібліятэку і пра кнігі для 
дзяцей у ёй і запiша вас новымi 
чытачамi (па ранейшай дамове з 
бацькамi).

Выступленне бібліятэкара.
В. Дзецi, цi стамiлiся вы сёння? 

Не? А ведаеце чаму? 
Дзецi адказваюць, што на за-

нятках было цiкава, весела, яны 
шмат чаго пачулi новага, нават 
сталi чытачамi бiблiятэкi, як да-
рослыя.

В. Так, мае даражэнькiя, было 
вельмi цiкава, вы шмат працавалi 
i не заўважылi, як прайшоў час. 
Малайцы, дзецi! Я вiншую вас з 
новым званнем — чытач, i спа-
дзяюся, што вы праз кнiгi даведа-
ецеся шмат новага i цiкавага пра 
сваю Бацькаўшчыну, пра нашу 
спадчыну, навучыцеся любiць 
свой край, як любiлi нашы славу-
тыя продкi. 

Я. Колас, М. Лынькоў, М. Лужанін
на Нарачы. 1956 г.

Мэта: знаёміць дзяцей з народ-
ным паэтам Беларусі Я. Коласам і 
яго вершам «Вясна»; фарміраваць 
навыкі ўспрымаць змест верша, 
заўважаць мілагучнасць і хараство 
роднай мовы, адчуваць і разумець 
паэтычныя вобразы веснавой пры-
роды; развіваць спазнавальныя 
і моўныя здольнасці, цікавасць 
да малявання, падтрымліваючы 
ініцыятыву і самастойнасць; спры-
яць развіццю творчага ўяўлення; 
выхоўваць беражлівыя адносіны 
да роднага слова, роднай прыроды.

Абсталяванне: партрэт Я. Кола-
са, кніга з яго вершамі, убор Вяс-
ны, кошык, алоўкі, папера, фарбы.

Ход заняткаў
Дзеці заходзяць у залу, стано-

вяцца паўкругам. 
Эмацыйны эцюд. 
Выхавальнік (В.). Цёплы пра-

меньчык сонца спусціўся на зям-
лю і сагрэў яе. (Дзеці прысядаюць, 
галаву схіляюць.) Раптам з зямлі 
ўзышоў маленькі парастак — і вы-
расла прыгожая кветачка. (Дзеці 
падымаюць галовы, выпрамляюц-
ца, рукі разводзяць у бакі.) Раду-
ецца кветачка сонейку, падстаўляе 
цяплу і святлу кожны свой пялё-
стак, паварочвае сваю галоўку 
ўслед за сонцам. (Галаву павольна 
адводзяць назад, павольна пава-
рочваюць, на твары ўсмешка.)

Парадуемся і мы, возьмемся за 
рукі, усміхнемся адно аднаму.

Дзеці садзяцца на крэслы.
Стук у дзверы. На парозе — 

дзяўчынка ў зялёнай сукенцы, на 
галаве вяночак — у ім стужкі: зя-
лёная, блакітная, жоўтая. 

В. Якая прыгожая дзяўчынка 
завітала да нас! Зірніце на яе!
Колькі вясёлых красак-пра-
меньчыкаў яна прынесла! 

Вясна. Добры дзень, сябры. Які 
ён сёння слаўны! Па лесе я хадзіла, 
кветкі і дрэвы будзіла, запраша-
ла птушак, каб хутчэй прыляцелі. 
Вось і да вас у госці завітала. 

Дзеці вітаюцца.
В. Як вы думаеце, якая пара 

года да нас завітала? (Вясна.) 

Вясна. Не з пустымі рукамі зай-
шла да вас. З цэлым кошыкам 
народных скарбаў: тут і загадкі, і 
казкі, і песні, і народныя прыкме-
ты, і вершы. Вось адгадайце:

Распластала птушка крылы, 
ажно сонца засланіла. (Хмара.)

У чырвоных ботах ходзіць па 
балотах. (Бусел.)

Не доктар, а дрэвы лечыць. 
(Дзяцел.)

А ці ведаеце вы народныя прык-
меты пра вясну? (Адказы дзя-
цей.) 

Паслухайце яшчэ:
Ранні прылёт шпакоў — да цё-

плай вясны.
Жаваранак прачырыкаў — вяс-

ну паклікаў.
У маім кошыку, сябры, ёсць 

шмат цудоўных вершаў, з адным 
з іх вы сёння пазнаёміцеся. Я пры-
несла вам вельмі цікавую кнігу 
беларускага паэта Якуба Коласа. 
(Перадае кнігу з вершамі Я. Коласа 
выхавальніку.)

В. Гэта кніга з вершамі народ-
нага паэта Беларусі Якуба Коласа. 
(Паказвае партрэт.) Я. Колас — 
наш зямляк. Ён нарадзіўся і жыў 
недалёка ад нас, у Акінчыцах, 
Ластку, Альбуці. Сапраўднае імя 
паэта — Кастусь. Бацька Кастуся 
працаваў лесніком, і сям’я жыла 
ў леснічоўцы каля лесу. Хлопчык 
часта любаваўся прыгажосцю на-
ваколля, і словы самі складаліся 
ў паэтычныя радкі. Складаў ён 
вершы пра родны край, родную 
прыроду ў розныя поры года. 

Фізкультхвілінка «Вясна».
В. А цяпер я прачытаю вам 

верш, вы ўважліва паслухайце і 
адкажыце, якую пару года апісвае 
Я. Колас. 

Чытае верш «Вясна».
В. Якая пара года апісваецца 

паэтам? (Вясна.)
Якімі словамі паэт расказвае 

пра вясну? Што адбываецца ў 
прыродзе вясной?

Што робіць сонца, вецер? А што 
творыцца з ільдом? 

Першы слупок перачытваецца. 
Дзеці адказваюць на пытанні па 
змесце. 

В. А пра каго расказаў Я. Колас 
у наступным слупку? 

Перачытваецца другі слупок. 
Адказы дзяцей пра птушак.

В. Як паводзяць сябе гусі, шпа-
кі, жураўлі, буслы? Успомніце 
радкі верша. (Адказы дзяцей.) Ча-
му птушкі радуюцца вясне? (Ста-
ла цёпла. Яны вяртаюцца ў родны 
край.) А што адбылося з зімой? 
(Зачытваецца трэці слупок).

В. Як вы думаеце, куды знікла 
зіма? (Адказы дзяцей.)

Ці спадабаліся табе, Вясна, ад-
казы дзяцей? Яны здагадаліся, 
якую пару года апісаў Якуб Ко-
лас? 

Вясна. Правільна, адказалі. 
Сапраўды, Якуб Колас напісаў 
гэты верш пра мяне, Вясну. Да-
вайце пагуляем у народную гуль-
ню «Гусі ляцяць».

Гульня «Гусі, ляціце».
Вясна. Сябры, паглядзіце на 

мой убор. Як вы думаеце, якія 
любімыя фарбы ў вясны (зялёны, 
блакітны, жоўты). Чаму? (Колер 
травы, лісточкаў, кветак, неба, 
сонца.) Давайце сядзем за сталы 
і намалюем тыя веснавыя з’явы, 
якія апісаў Якуб Колас. 

Пра што вы будзеце маляваць? 
(Адказы дзяцей.) 

Пальчыкавая гульня «Вясновы 
ветрык».

Дзеці малююць. Гучыць музыка з 
цыкла «Поры года» П. Чайкоўскага 
«Пралеска».

Пасля работы — выстава дзі-
цячых малюнкаў. Вясна выказвае 
падзяку дзецям за выкананыя 
работы, развітваецца і жадае 
поспехаў.

В. З якім беларускім народ-
ным пісьменнікам мы сёння 
пазнаёміліся? Як называецца 
верш Я. Коласа, які мы прачыта-
лі? На наступных занятках мы 
вывучым яго на памяць. 

Ларыса ГАЎРЫЛОВІЧ, 
выхавальнік першай 
кваліфікацыйнай катэгорыі

Канспект інтэграваных заняткаў у сярэдняй групеанспект інтэграваных заняткаў у сярэдняй групе
Знаёмства з вершам «Вясна»Знаёмства з вершам «Вясна»

Мэта: фарміраваць жаданне 
слухаць і разумець змест верша-
ваных твораў, адчуваць харак-
тар вобразаў; развіваць мастацкі 
густ, творчую актыўнасць дзяцей; 
фарміраваць пачуццё нацыяналь-
най самасвядомасці; выхоўваць па-
вагу да славутых людзей Беларусі, 
культурнай спадчыны беларускага 
народа, роднай мовы.

Метадычныя прыёмы: чытанне 
верша, слуханне музыкі, гутарка, 
маляванне па ўяўленні, аналіз і 
самааналіз дзіцячых работ.

Папярэдняя праца: экскурсія 
ў Літаратурны музей Я. Коласа ў 
Акінчыцах, чытанне і драматыза-
цыя казак паводле твораў Я. Кола-
са, завучванне вершаў паэта.

Абсталяванне: партрэт паэта; 
выстава ілюстраваных твораў; 
малюнкі, фотаздымкі з адлюстра-
ваннем беларускай прыроды ў роз-
ныя поры года ў кніжным кутку 
групы; запіс музычных п’ес «Поры 
года» П. Чайкоўскага, фанаграма 
песні «Мой родны кут».

Ход заняткаў
Гучыць фанаграма песні «Мой 

родны кут» .
Выхавальнік (В.) чытае ўрыўкі 

з паэмы Я. Коласа «Новая зямля».
Мой родны кут, як ты мне мілы!..
Забыць цябе не маю сілы!
Не раз, утомлены дарогай,
Жыццём вясны мае убогай,
К табе я ў думках залятаю
І там душою спачываю.

' ... (
Вось як цяпер, перада мною
Ўстае куточак той прыгожа,
Крынічкі вузенькае ложа
І елка ў пары з хваіною,
Абняўшысь цесна над вадою,
Як маладыя ў час кахання,
Ў апошні вечар расставання.
Якія пачуцці выклікалі ў вас, 

дзеці, гэтая мелодыя і вершаваныя 
радкі? (Адказы дзяцей.) 

Сапраўды, пачуццё замілава-
насці, пяшчоты, суму. Гэтую пес-
ню напісаў выдатны беларускі 
кампазітар Ігар Лучанок на словы 
нашага славутага земляка Якуба 
Коласа. 

Як вы разумееце слова «кут»? 
(Адказы дзяцей.) Так, гэта мес-

Валянціна ЕРМАКОВІЧ,
намеснік загадчыка па АД

«І тут душою спачываю»«І тут душою спачываю»
Канспект комплексных заняткаў для дзяцей 5—6-гадовага ўзростуКанспект комплексных заняткаў для дзяцей 5—6-гадовага ўзросту

ца, дзе чалавек з’явіўся на свет, 
дзе зрабіў свае першыя крокі, 
дзе жывуць яго родныя і блізкія 
людзі. Родны кут — гэта малень-
кая радзіма, якую шануе і любіць 
кожны чалавек, куды імкнецца 
пасля доўгага ці кароткага рас-
стання. Гэта родная прырода, якая 
дорыць нам сваю непаўторную 
прыгажосць у любую пару года і ў 
любое надвор’е.

Наш прынёманскі край з даўніх 
часоў славіцца маляўнічымі края-
відамі, квяцістымі духмянымі 
лугамі. Гэты край увайшоў у 
гісторыю як родны кут Якуба Ко-
ласа. Свае ўражанні паэт пранёс 
праз усё жыццё, пра што сведчаць 
яго лірычныя вершы, прасякнутыя 
глыбокай любоўю да роднага краю, 
беларускай прыроды. 

Сёння я зноў запрашаю вас у 
госці да Коласа. Ехаць нам нікуды 
не патрэбна, таму што ўсё, што не-
абходна для сустрэчы з выдатным 
беларускім песняром, 130-годдзе з 
дня нараджэння якога мы будзем 
святкаваць, зручна расстаўлена 
на кніжнай паліцы. Паглядзіце 
на партрэт нашага земляка. Ад-
крыты твар, мудрыя вочы, добрая 
ўсмешка… Гэты чалавек падарыў 
нам з вамі цудоўны скарб — вер-
шаваныя радкі, якія ўслаўляюць 
чалавека працы, родныя краявіды. 
Паэт пісаў творы не толькі для 
дарослых, але і для дзяцей. Нам 
засталіся ў спадчыну цікавыя і па-
вучальныя казкі.

Давайце ўспомнім, з якімі 
казкамі песняра мы ўжо знаёмы.

Дзеці называюць казкі «Два ма-
разы», «Леў і воўк», «Як пеўнік ку-
рачку ратаваў», «Рак-вусач». 

В. Чаму вучаць нас героі ка-
зак? (Быць добрымі, спагадлівымі, 
справядлівымі, добразычлівымі, 
працавітымі.)

Побач з партрэтам стаяць кніжкі 
з творамі Якуба Коласа. Адкажыце 
мне, як можна даведацца, пра што 
ў іх напісана? (Адказы дзяцей.)

Так, па малюнках-ілюстрацыях. 
Давайце зараз і пераканаемся ў гэ-
тым. 

Дзецям прапануецца ўзяць з 
паліцы кніжкі і разгледзець ілю-
страваныя старонкі.

В. Якія з гэтых кніжак вам ужо 
знаёмыя? Аб чым напісана ў іх? 
(Адказы дзяцей.)

Усе вашы адказы — правільныя, 
і ў гэтым дапамаглі вам яркія 
ілюстрацыі, якія намалявалі 
мастакі-ілюстратары.

Разгляд ілюстрацый, размова 
пра іх.

В. Якая прыгожая і меладыч-
ная наша родная беларуская мова! 
Паслухайце вершы Якуба Коласа і 
суаднясіце пачутае з малюнкамі — 
ілюстрацыямі, якія вы бачыце пе-
рад сабой.

Падрыхтаваныя дзеці чытаюць 
урыўкі з вершаў «Дуб», «Вясна», 
«Зіма», «На лузе», астатнія — 
знаходзяць малюнкі, адпаведныя 
тэксту.

В. Малайцы, дзеці, добра спра-
віліся з заданнем. А ці цяжка было 
вам яго выканаць? Чаму не цяжка? 
(Адказы дзяцей.)

Сапраўды, паэт падабраў трап-
ныя словы, яскравыя выразы, каб 
перадаць прыгажосць прыроды, 
а мастак выкарыстаў фарбы, якія 
адлюстроўваюць прыгажосць 
роднага краю ў словах. Такі сінтэз 
слоў і малюнкаў можна назваць ад-
ным словам — мастацтва. Давайце, 
мае маленькія сябры, на хвілінку 
ператворымся ў мастакоў. Не ў 
простых мастакоў, а ў мастакоў-
ілюстратараў. Паспрабуем па 
ўласным уяўленні намаляваць 
ілюстрацыі да пачутых і знаё-
мых вам твораў, а затым аформім 
кніжку-самаробку і падаруем вы-
хаванцам сярэдняй групы нашага 
дзіцячага сада. Згодныя?

Гучаць мелодыі музычных п’ес 
«Поры года» П. Чайкоўскага.

Дзеці робяць малюнкі да верша-
ваных радкоў паэта. 

Выхавальнік прапануе дзецям 
разгледзець малюнкі іншых дзяцей, 
адзначыць якасць і выразнасць, ко-
леравае вырашэнне тэмы. Сумесна 
з выхавальнікам дзеці даюць назвы 
сваім малюнкам.

У другую палову дня дзеці з дапа-
могай выхавальніка прыдумваюць 
уласныя вершаваныя радкі на тэму 
сваіх малюнкаў, складаюць кніжку-
самаробку з прыгатаванымі тэкс-
тамі вершаў, нясуць падарунак 
сваім меншым сябрам.

ДУА «СТАРАСВЕРЖАНСКІ ДЗІЦЯЧЫ САД»

Мэта: выхаванне павагі і ці-
кавасці да мінулага нашага народа 
і яго спадчыны, культуры; знаём-
ства з хатай беларускага селяніна 
як мадэллю сусвету.

Ход мерапрыемства
Вядучы (В.). 
Якой далёкай не будзе дарога,
Якім бы шырокім

не здаўся прасцяг, —
Вяртайся сюды, да святога парога:
Адсюль твой пачатак

і тут твой працяг.
Дарагія сябры! Сёння мы разам 

з вамі адправімся ў цікавае пада-
рожжа па краіне нашых продкаў 
«Хата з матчынай душою». Мы 
завітаем з вамі на вясковую 
сядзібу. Для кожнага чалавека, 
асабліва вяскоўца, сядзіба — гэта 
спадчына, зробленая яго рукамі, 
і духоўная, якую атрымалі мы ад 
продкаў і якую павінны годна пе-
радаць сваім дзецям і ўнукам.

Што страцілі мы з гэтай спад-
чынай? Што прыдбалі за свой 
век? Уздыхаць па старых рэчах, 
вяртацца да старога ўкладу жыц-
ця не варта, але ведаць, як жылі 
нашы дзяды-прадзеды, трэба. Пры 
яркім святле бліскавіцы відаць 
усё навокал. А пры святле свечкі 
на покуці ў матчынай хаце, пры 
святле малітвы ў душы відаць і 
тое, што засталося ў мінулым, і 
ясніцца шлях у будучыню.

Дзеці чытаюць верш Р. Бара-
дуліна «Матчына хата».

1-е дзіця. 
Лазой згінаючыся ніцай,
Дзяды прасілі абразы:
— Не дай бог тры разы жаніцца,
Не дай сяліцца тры разы!..
2-е дзіця. 
Жылі ці бедна, ці багата,
Ды, як вядзецца з тых вякоў,
Агорвалі так-гэтак хату
Прапрадзеды, бацькі бацькоў.
3-е дзіця. 
Замочвалі з будаўнікамі
(Бо быў заклён вядомы ім)
І падмуроўкі першы камень,
І першы цвік, і першы дым.
Каб абміналі хату сваркі,

Раіса ТАРАБУКІНА,
выхавальнік першай 
кваліфікацыйнай катэгорыі

Каб сёе-тое ў кубле мець, —
Тулілі пасля добрай чаркі
У вугал серабро і медзь…
4-е дзіця. 
Каб дамавітасць сцены зналі, 
Пускаўся ў хату першым кот.
Хлеб-соль на стол яловы клалі,
Счарсцвелы, каб не йшоў на звод.
5-е дзіця. 
А што чакае ў новай хаце — 
Казалі першай ночы сны.
Лучына ела вочы маці,
У сілу браліся сыны.
6-е дзіця. 
Сусед дапамагаў парадай
Ды бедаваннем над жыццём.
Гасцю былі заўсёды рады,
Хоць хлеб не частым быў гасцём.
Не сеялі на сіта мліва — 
Мірыліся і з асцюком.
Жылі і клаліся маўкліва
У дамавіну — вечны дом.
7-е дзіця. 
Хай будуць сцежкі невядомы
І гору, і бядзе ў той дом,
Што мы завём бацькоўскім домам,
Што хатай матчынай завём.
Разам. Запрашаем вас у мат-

чыну хату.
Вядучы (В.). Бязмежнымі па-

лямі, лясамі і балотамі раскінула-
ся Белая Русь. Сярод гэтай ма-
ляўнічай прыроды вырасталі 
маленькія вёсачкі з драўлянымі 
сялянскімі хаткамі. Хата для селя-
ніна была не проста дахам, пад якім 
ён хаваўся ад холаду і непагадзі, 
гэта была невялічкая абжытая 
прастора на вялікай зямлі, яго сус-
вет, дзе праходзіла жыццё — яна 
абараняла гаспадароў ад уплыву 
варожых людзям цёмных сіл. 

Праз невялікія нізенькія дзве-
ры мы заходзім у хату. Як заўсёды, 
на парозе сустракаюць гаспадары 
хаты.

Дзяўчынка (мяце хату ад па-
рога і спявае).

Чаму ж мне не пець, 
Чаму ж не гудзець,
Калі ў маёй хатачцы 
Парадак ідзець!
1-е дзіця. 
Добры дзень у хату!

Дзяўчынка. Добры дзень!
2-е дзіця. Ой, Юлечка, сябро-

вачка мая, ты адна дома, а што ты 
робіш?

Дзяўчынка. Ды вось гасцей 
чакаю, хату мяту.

3-е дзіця. Хату мяцеш? Ад па-
рога хату не мятуць.

Дзяўчынка. Ай, ці так важна, 
як месці, галоўнае ж, каб чыста 
было.

3-е дзіця. Так-то яно так, але 
хіба табе бабуля не казала, што 
парог у хаце — месца незвычайнае, 
з ім звязана мноства народных 
звычаяў, абрадаў і прыкмет?

Дзяўчынка. Не, не казала.
В. Ну, дык паслухай, што я 

табе скажу. Парог лічыўся ў на-
родзе месцам, дзе жывуць душы 
продкаў, якія могуць уплываць 
на людзей, на іх здароўе, замож-
насць, узаемаадносіны з іншымі 
людзьмі. З гэтым звязаны розныя 
звычаі, якія дайшлі да нас з часоў 
сівой даўніны. Найбольш вядомы 
з іх — гэта сядзенне перад парогам 
напярэдадні паездкі, падарожжа. 
Кажуць: прысядзем на дарожку. 
Абавязкова трэба маўчаць. Гэта 
сімвалізавала далучэнне да свету 
продкаў-нябожчыкаў, якія быц-
цам дапамагалі ў дарозе.

Вядома прыкмета, якая заба-
раняе вітацца праз парог, бо гэта 
можа прывесці да спрэчкі, непара-
зумення паміж людьмі.

А ці ведаеце вы, чаму на вяселлі 
малады ўносіць на руках у сваю 
хату жонку?

Дзеці. Не, не ведаем.
В. Пераступаючы з ёю парог, 

ён тым самым аберагае маладую 
ад адмоўных адносінаў да яе 
продкаў.

1-е дзіця. А вось яшчэ якія 
існуюць звязаныя з парогам прык-
меты. 

Чалавека, які ўваходзіць у хату 
і спатыкнецца аб парог, чакае не-
прыемнасць.

Народная этыка не дазваляе 
садзіцца або станавіцца на парог. 

Асабліва асцерагацца гэтага па-
вінны хлопцы і дзяўчаты, інакш 
іх чакае адзінота.

Забаранялася садзіцца на парог 
цяжарным жанчынам, бо дзіця 
народзіцца з дрэннай памяццю.

2-е дзіця. Цікавыя ў гэтым 
сэнсе і такія словы беларускай 
народнай песні:

Нялюбай нявестцы —
На парозе сесці.
Гэта значыць яна тут чужая, 

няма ёй месца ў хаце.
В. Патрэбна сказаць, што для 

людзей, якія пакідалі сваю хату, 
менавіта парог станавіўся пэўным 
сімвалам роднага дому. Месці хату 
патрэбна да парога, як бы вымя-
таючы з хаты ўсё дрэннае. 

3-е дзіця. Праходзьце, калі ла-
ска, далей у нашу хату.

Чытаецца ўрывак з паэмы 
Я. Коласа «Новая зямля».

Дзень быў святы, яшчэ ад рання
Блінцы пякліся на сняданне,
І ўжо пры печы з чапялою 
Стаяла маці…
…Услон заняў сваё ўжо места,
На ім стаяла дзежка цеста,
І апалонік то і дзела
Па дзежцы боўтаў жвава, смела
І кідаў цеста ў скавародкі.
Давала піск яно кароткі,
Льючыся з шумам на патэльні,
І ў жар стаўлялася пякельны;
І там з яго ўжо ўвачавідкі
Пякліся гладзенькія пліткі
Блінцоў, спаднізу наздраватых,
Угору пышна, пухла ўзнятых…
В. Зараз мы павядзем гаворку 

пра печ. Яна займала ў сялянскай 
хаце важнае і пачэснае месца. Аба-
гравала хату, у ёй варылі ежу, на 
ёй спалі, адпачывалі, лячыліся.

4-е дзіця. Да печы адносіліся 
як да жывой істоты. Забараняла-
ся ўжываць «у яе прысутнасці» 
грубыя або непрыстойныя сло-
вы: «Няможна так казаць, бо печ 
у хаце», «Сказаў бы, ды печ у 
хаце».

5-е дзіця. Печ (а дакладней — 
падпечак) — месца знаходжання 
добрага духа — дамавіка, галоўны 
«абавязак» якога — клопат пра да-
брабыт сям’і. З печчу звязана шмат 
цікавых звычаяў. Кума, перш чым 
перадаць маці ахрышчанае дзіця, 
пасля вяртання з царквы абносіла 
яго тройчы вакол слупа печы, «каб 
дзіця любіла хату і трымалася яе». 
Вясной, у дзень першага выгану 

жывёлы ў поле, гаспадыні кармілі 
кароў на пячной засланцы, каб 
яны трымаліся свайго двара.

В. У народнай медыцыне бе-
ларусаў быў вядомы прыём сімва-
лічнага «запякання» слабых, хво-
рых дзяцей у печы. Дзіця захутвалі 
ў коўдру і трымалі некалькі хвілін 
у печы адразу пасля таго, як скон-
чаць паліць. Лічылася, што пасля 
такога «запякання» дзіця набывае 
здароўе і сілу. 

Яшчэ  печ  асэнсоўвалася  нашы-
мі продкамі як «жаночае» месца ў
хаце. Сваты, збіраючыся ісці сва-
таць дзяўчыну, дакраналіся да 
печы ў сваім доме, «каб быў лад». 
Прыйшоўшы ў хату будучай няве-
сты, яны перш за ўсё набліжаліся 
да печы і ціхенька звярталіся да 
яе: «Печ, печ, памажы!» Пасля 
віталіся з гаспадарамі, садзіліся 
на лаву і пачыналі гаворку.

1-е дзіця. Каля печы знаходзіў-
ся качарэжнік з качаргой, вілкамі, 
чапялою. Над печчу — шост, 
на якім сушылі адзенне. На-
супраць печы, каля ўвахода, — 
«бабін куток». Гэта гаспадарчы 
куток, дзе знаходзілася кадушка 
з вадою — вадзянка, побач на 
лаве — драўляныя вёдры, даён-
ка, каўшы, сальніца. На сцяне 
вісела паліца з посудам, побач — 
лыжачнік. Каля вугла печы — ка-
нявы слуп («конь») — апора для 
спальнага палка. Спальны палок 
(нары) з сенніком, падушкамі, 
пакрываламі, вышэй, на ўзроўні 
лежака печы, — палаці. Побач 
да бэлькі на круках падвешана 
калыска.

2-е дзіця. Самым пачэсным 
месцам у хаце быў і застаецца ў 
наш час чырвоны кут, або покуць. 
Покуць спрадвеку ачышчала і 
ўзвышала чалавека, рабіла яго 
лепшым. Покуць — гэта куточак 
храма ў хаце. Прыходзіла свята — 
Каляды ці Вялікдзень, і на покуці 
першы садзіўся гаспадар, а злева 
ад яго астатнія сямейнікі. І не абы 
як, уперамешку, а па старшын-
стве, дарослыя і дзеці. Маліліся, 
успаміналі добрым словам дзядоў-
прадзедаў, частаваліся.

3-е дзіця. Вось паслухайце 
радкі з паэмы Якуба Коласа:

А на пачэсным гэтым месцы
Садзіўся госць — і то не кожны…
А ў беларускай народнай песні 

расказваецца, як кум з кумой ба-
вяць час за сталом у чырвоным 
куце:

Кум з кумою на покуце сядяць,
На покуце сядзяць, мёд п’юць….
В. А стол у хаце лічыўся амаль 

што свяшчэнным, бо думалі, што 
праз стол у чырвоным куце нала-
джваецца сувязь з Богам, з небам. 

4-е дзіця. Святасць стала вы-
значалася яшчэ і тым, што на яго 
клалі самае дарагое — хлеб, свян-
цоныя свечкі, святую ваду.

В. На стол ніколі не клалі шап-
ку, грэбень, ключы ці сумку, не 
трымалі нож. На стол нельга 
было пускаць кошку ці поўзаць 
неразумнае дзіця, даросламу сесці 
на стол ці стаць нагамі на ім, бо ён 
свяшчэнны.

А зараз запрашаем вас усіх за 
стол пачаставацца.

Якуб Колас з сям'ёй. 
Злева направа: Канстанцін Міхайлавіч, Юрка (Георгій), Міхась, 

Даніла і Марыя Дзмітрыеўна. 1928 г.

Праграмны змест: абагульніць 
і сістэматызаваць веды дзяцей пра 
творчасць беларускага паэта Яку-
ба Коласа; фарміраваць цікавасць 
да беларускай мовы; выклікаць у 
дзяцей эмацыйны водгук і пачуц-
цё радасці і гонару за родны край; 
актывізаваць памяць, мысленне, 
маўленчыя магчымасці дзяцей; 
выхоўваць пачуццё патрыятыз-
му, цікавасці да беларускай мовы, 
культуры.

Абсталяванне: аўдыязапіс пес-
ні «Мой родны кут…» І. Лучанка і 
Я. Коласа, мультымедыйная прэ-
зентацыя «Мясцінамі Якуба Ко-
ласа», выстава твораў Якуба Ко-
ласа, дэманстрацыйны матэрыял 
«Мая Беларусь». 

Дзеці ўваходзяць у залу, гучыць 
песня «Мой родны кут».

Ход заняткаў
Вядучы. Сёння наша сустрэча 

прысвечана 130-й гадавіне з дня 
нараджэння Якуба Коласа. 

Ты не памрэш,
Не змоўкнеш ты, наш Колас!
Радзіма ўзняла цябе,
Ушанавала, — 
Жыві, паэзіі вясновы карагод!
Ты ад народа! Ты і сам народ!
У гісторыі кожнага народа ёсць 

імёны, якімі ён асабліва ганарыц-
ца.

Якуб Колас нарадзіўся ў вёс-
цы Акінчыцы каля Стоўбцаў. 
Сапраўднае імя Якуба Кола-
са  — Канстанцін Міхайлавіч 
Міцкевіч.

На працягу вечарыны выхаваль-
нік паказвае слайды і суправаджае 
паказ расказам.

Выхавальнік (В.). Бацькі Яку-
ба Коласа — Міхаіл і Ганна — былі 
родам з Мікалаеўшчыны, нашай 
старажытнай беларускай вёскі. 
Бацька — Міхаіл Казіміравіч 
Міцкевіч — меў «невялікую аду-
кацыю» і мог распісацца, чытаць 
па-польску і па-руску. 

Маці — Ганна Юр’еўна — была 
зусім непісьменная, але разумная 
ад прыроды і добрая жанчына.

Бацька служыў лесніком у князя 

ДУА «ДАШКОЛЬНЫ ЦЭНТР РАЗВІЦЦЯ ДЗІЦЯЦІ 
«ВЯСЁЛКА»

Таццяна ТРАЦЦЯК,
выхавальнік другой
кваліфікацыйнай катэгорыі

«Жыві, паэзіі вясновы карагод!»«Жыві, паэзіі вясновы карагод!»
Радзівіла. Часта даводзілася 
бацьку перабірацца з месца 
на месца — такая была доля 
лесніка. 

Альбуць паэту запомні-
лася надоўга. Там была над-
звычай цікавая прырода… 
Лоўля рыбы, збіранне ягадаў 
і грыбоў, работа каля дому, на 
полі і лузе…

Кастусь чуйна ўспрымаў 
мову сваіх бацькоў і дзядоў. 
З 12 гадоў пачаў спрабаваць 
пісаць вершы. Першы верш 
«Вясна» ён прачытаў бацьку. 
Той праслухаў уважліва верш 
і запытаў: «Сынок, ты яго напісаў 
сам?». Калі атрымаў сцвярджаль-
ны адказ, даў падлетку рубель на 
гасцінцы.

Паслухайце верш Якуба Кола-
са «Песня аб вясне».

Чытаецца  верш «Песня аб вясне».
В. Якуб Колас напісаў шмат 

твораў на роднай мове. Многія з 
іх пакладзены на музыку. Адзін з 
такіх — «Мой родны кут…» (уры-
вак з паэмы «Новая зямля»). За-
раз мы з вамі яго паслухаем.

Гучыць песня «Мой родны кут…» 
(музыка Ігара Лучанка). Дзеці 
ўважліва слухаюць яе.

В. Якуб Колас заўважаў ха-
раство роднай прыроды. Нібы 
чыстую ваду, ён «піў» жывую 
беларускую мову. Яго амаль не 
пакідала паэтычнае натхнен-
не. Якуб Колас напісаў шмат 
твораў — вершаў, паэм, аповесцей. 
Пісаў ён і творы для дзяцей. 

А зараз мы з вамі ўспомнім вер-
шы, якія вучылі ў дзіцячым садзе.

Дзеці чытаюць вершы Якуба 
Коласа «Першы гром», «Вясна», 
«Раніца вясною», «Канец лета», 
«На лузе», «Адлёт жураўлёў».

В. Прайшло шмат гадоў, але 
мы заўсёды будзем памятаць 
імя нашага славутага песняра, 
якое жыве ў сэрцах людзей, у 
назвах плошчаў, вуліц, устаноў. 
Беларускі дзяржаўны акадэмічны 
тэатр у Віцебску носіць імя 
слыннага паэта. На радзіме, у 

Мікалаеўшчыне, школа такса-
ма носіць яго імя. У Нясвіжы 
ёсць школа-інтэрнат імя Яку-
ба Коласа. Народнаму песняру 
пастаўлены помнікі ў Мінску і 
Мікалаеўшчыне. На дамах, дзе 
ў свой час жыў і працаваў Якуб 
Колас, устаноўлены мемары-
яльныя дошкі — у Акінчыцах, 
Ластку, Альбуці. Заўсёды адчы-
нены для наведвальнікаў дзве-
ры Літаратурна-мемарыяльнага 
музея Якуба Коласа ў Мінску і 
яго філіялаў у Смольні, Альбуці, 
Акінчыцах, Ластку.
¸ Пра якога паэта ішла размова?
¸ Дзе ён нарадзіўся?
¸ Скажыце, калі ласка, на якой 

мове мы сёння размаўлялі, чыталі 
і слухалі вершы?
¸ Які верш вам спадабаўся?
¸ Вы добра разумелі творы на 

беларускай мове?
¸ А ў якой краіне мы з вамі жы-

вем?
¸ Якая наша родная мова? 
Паколькі мы — беларусы і мо-

ва наша родная — беларуская, я 
заклікаю вас часцей размаўляць 
на роднай мове, прасіць тат, мам, 
старэйшых сястрычак і брацікаў 
чытаць вам вершы, апавяданні, 
казкі на роднай мове, бо наша бе-
ларуская мова такая прыгожая і 
мілагучная. Хутка вы самі пой-
дзеце ў школу, навучыцеся чы-
таць. Там будзеце знаёміцца з 
новымі кнігамі, цікавымі творамі, 
сярод якіх абавязкова сустрэнуц-
ца творы Якуба Коласа.

Бацькі Якуба Коласа: 
Ганна Юр'еўна (1857—1929) і 

Міхаіл Казіміравіч (1850 ці 1855—1902).

Літаратурная вечарына ў старэйшай групеітаратурная вечарына ў старэйшай групе


